
De ioù veun-tì lo noun Vaticàn ? 

Deun lo vioù tén, lo Vaticàn l'iye lo noun d'eun tsantì de Roma, di 
djé dret di Tevere, fran eun fasse di Tsan de Mars é a drèite di 
Gianicolo. Adoùn l'iye eun poste maasàn é umido, to vâco, maque 
boun pe allì eun tsan. 
Tchica de tén aprì, Agrippina l’a fi fée de dzén dzardeun ba i pià 
de la couta é l’ampéreur Néròn l’a fi bâtì eun pégno sirque pri-
voù ; li dedeun soun itoù tchou le premì martire critchén, é eun-
tre leue euncó l’apotre Pière, que l’é itoù eunterroù fran li. 
Dèi adoùn si tsantì l’é vin-ì eun semeteurio, pe le payén é le cri-
tchén, tanque can l'ampéreur Costanteun, deun le-z-àn que van 
di 326 i 333 aprì Jézù Cri, l’a baillà l’odre de fée eumplan-ì lo 
soundzoùn de la crita é de lèi fée bâtì la premie bazeleucca dedia-
ye a sen Pière. 
L’é maque dèi l’an 1870 que lo Vaticàn l’é veunna la rézidensa di 
sen Pèe. I Mouayèn Adzo llou restèe dedeun lo palè di Latràn é pi 
tar l’é tramou-se dedeun d’atre palasse de Roma, comme lo Qui-
rinale, que i dzoo de oueu l’é la rézidensa di prézidàn de la repe-
bleucca. 

